
DEFINISI PEKERJA DAN UJIAN PENENTUAN HUBUNGAN ANTARA MAJIKAN 

DENGAN PEKERJA 

Oleh: 

Bernard Jupiol Nicholas, Deidre Anney Miun, Doris Jelly, Erone Eric 

ABSTRAK 

Kajian ini adalah untuk menerangkan tentang definisi pekerja dalam pelbagai konteks akta dan 

ordinan, iaitu Akta Pekerjaan, Akta Perhubungan Perusahaan, Ordinan Buruh Sabah dan juga 

Ordinan Buruh Sarawak. Takrifan pekerja dalam konteks tersebut adalah berbeza-beza 

mengikut perspektif yang terkandung dalam akta dan ordinan. Ini kerana, akta dan ordinan 

tersebut mempunyai peruntukannya yang tersendiri, yang mana ia juga dibezakan oleh faktor 

sesuatu kawasan. Disamping itu, kajian ini juga bertujuan untuk menjelaskan atau memberi 

tumpuan terhadap bagaimana mendefinisikan terma pekerja menurut ujian-ujian penentuan 

hubungan majikan dan pekerja. Hal ini adalah untuk mengenal pasti pekerja tersebut 

merupakan seseorang yang bekerja dalam sesuatu organisasi atau perusahaan.  

 

Perkataan Teras : Pekerja, Akta Kerja, Akta Perhubungan Perusahaan, Ordinan Buruh Sabah, 

Ordinan Buruh Sarawak, Ujian-ujian Penentuan Hubungan Majikan dan Pekerja



PENDAHULUAN 

Di Malaysia, akta merupakan suatu undang-undang yang digubal, dipinda, dibahas dan 

diwartakan. Akta ini juga adalah sebagai undang-undang yang diguna pakai oleh negara 

Malaysia dimana ianya dibuat atau diluluskan oleh Dewan Rakyat atau parlimen. Manakala, 

ordinan pula ialah suatu perintah, peraturan dan statut yang diluluskan oleh pihak berkuasa. 

Namun, ordinan ini diguna pakai di Sabah dan Sarawak. Dalam erti kata lain, akta dan ordinan 

ini merupakan undang-undang yang dikuatkuasakan di Malaysia sebagai satu penanda aras 

untuk mewujudkan keharmonian dalam negara. 

 Konteks pekerjaan atau perusahaan mahupun pekerja dan majikan juga terikat dengan 

undang-undang seperti Akta Kerja 1955, Akta Perhubungan Perusahaan 1967, Ordinan Buruh 

Sabah dan Ordinan Buruh Sarawak. Akta-akta dan ordinan ini mempunyai peruntukan-

peruntukan yang berlainan berdasarkan tempat dimana ia dikuatkuasakan. Sebagai contoh, 

Akta Kerja 1955 merupaka salah satu akta yang hanya digunakan di Semenanjung Malaysia 

dan untuk sektor swasta sahaja. Manakala, Akta Perhubungan Perusahaan 1967 ini pula adalah 

akta yang terpakai di seluruh Malaysia. Oleh itu, akta dan ordinan ini mempunyai takrifan atau 

definisi yang berbeza dalam konteks pekerja. Tambahan pula, definisi pekerja ini turut boleh 

ditentukan melalui ujian-ujian penentuan hubungan majikan dan pekerja. 

 

AKTA KERJA 1955 

Akta Kerja 1955 merupakan peruntukan undang-undang berkaitan pekerjaan yang hanya boleh 

diguna pakai di Semenanjung Malaysia dan kepada sektor swasta sahaja. Akta ini diterajui oleh 

Jabatan Tenaga Kerja yakni diketuai oleh Ketua Pengarah yang bertanggungjawab kepada 

Menteri Sumber Manusia di bawah Kementerian Sumber Manusia.  

Menurut Akta Kerja 1955, pekerja didefinisikan sebagai mana-mana orang tidak kira 

pekerjaannya yang telah memasuki kontrak perkhidmatan dengan seorang majikan di mana 

upah orang tersebut tidak melebihi RM2,000.00 sebulan. Pekerja juga adalah mana-mana orang 

yang tidak kira jumlah upah yang ia peroleh dalam sebulan, telah memasuki kontrak 

perkhidmatan dengan seorang majikan yang terlibat dalam pekerjaan kasar termasuk kerja 

sedemikian sebagai seorang tukang atau perantis. Pekerja tersebut turut terlibat dalam operasi 

atau pengendalian mana-mana kenderaan berjentera yang dijalankan untuk pengangkutan 

penumpang atau barangan untuk upah atau tujuan perdagangan. Selain itu, pekerja yang 



menyelia atau menjaga pekerja lain yang terlibat dalam buruh kasar. Bukan itu sahaja, ia 

terlibat dalam sebarang tugas berkaitan dengan perkapalan, kecuali pegawai, pemegang sijil 

tempatan dan yang mempersetujui apa-apa perjanjian dari Ordinan Perkapalan Saudagar 1952. 

Pekerja yang bekerja sebagai kakitangan domestik juga dilindungi oleh akta ini. 

Bagi pekerja sambilan pula, mereka dilindungi oleh Akta Kerja 1955 selagi mereka 

mengambil kontrak perkhidmatan . Akta Kerja 1955 dilihat tidak melindungi semua golongan 

pekerja tetapi hanya meliputi pekerja yang telah dinyatakan diatas. Hal ini demikian boleh 

menjejaskan hak mereka daripada dilindungi dan diberikan hak oleh Akta Kerja 1955. 

 

AKTA PERHUBUNGAN PERUSAHAAN 1967 

Akta Perhubungan Perusahaan 1967 merupakan suatu akta yang mempunyai tujuan untuk 

menjaga dan mengawal selia perhubungan di antara majikan dan pekerja. Selain itu, akta ini 

juga adalah untuk mengelakkan dan mencari jalan penyelesaian bagi sebarang pertikaian-

pertikaian yang berlaku di antara majikan dan pekerja. Akta Perhubungan Perusahaan 1967 ini 

juga mempunyai kaitan dengan kesatuan sekerja di mana akta ini diwujudkan untuk mencegah 

serta menyelesaikan sebarang perselisihan yang berbangkit dari perhubungan antara majikan 

dan pekerjaan dan seterusnya dengan kesatuan sekerja mereka.  

Di bawah Akta Perhubungan Perusahaan 1967 ini, ia mendefinisikan bahawa pekerja 

merupakan seseorang yang diambil bekerja oleh majikan di bawah kontrak pekerjaan untuk 

mendapatkan upah sebagai ganjaran mereka untuk bekerja, dan bagi maksud apa-apa tindakan 

undang-undang berhubung dengan pertikaian perindustrian. Pertikaian perindustrian tersebut 

termasuklah dipecat, dilepaskan atau diberhentikan daripada pekerjaan yang mengakibatkan 

timbulnya suatu pertikaian perindustrian. Dalam akta ini juga pekerja dapat diklasifikasikan 

kepada dua kategori iaitu, pekerja yang menerima gaji tidak melebihi RM 1 500 sebulan dan 

pekerja yang menerima gaji melebihi RM 1 500 sebulan. Hal ini bermakna, pekerja merupakan 

individu yang diambil bekerja oleh majikan dan menerima upah dari pekerjaan mereka dalam 

pelbagai jenis bidang. 

 

ORDINAN BURUH SABAH (BAB 67) 

Menurut Ordinan Buruh Sabah (Bab 67), pekerja dapat definisikan sebagai individu, tanpa 

mengira pekerjaannya, yang telah memasuki atau menandatangani seuatu kontrak 



perkhidmatan dengan seseorang majikan dimana pendapatannya tidak melebihi RM2,500 

sebulan. 

Dalam pada itu juga, pekerja menurut Ordinan Sabah (Bab 67) juga dapat didefinisikan 

sebagai mana-mana orang yang, tanpa mengira amaun gajinya sebulan, telah memasuki suatu 

kontrak perkhidmatan dengan seorang majikan dimana individu tersebut melakukan kerja 

kasar, melakukan pengendalian atau penyelenggaraan apa-apa kenderaan untuk pengangkutan, 

menyelia atau megawasi pekerja lain yang menjalankan kerja kasar, diambil bekerja dalam 

apa-apa keupayaan dalam mana-mana kapal yang didaftarkan di Malaysia dan diambil bekerja 

sebagai pembantu rumah. 

 

ORDINAN BURUH SARAWAK 

Ordinan Buruh Sarawak merupakan undang-undang buruh utama yang dikuatkuasakan di 

Sarawak yang mengawal hubungan antara majikan dan pekerja di sektor swasta. Akta ini 

membincangkan tentang hak-hak pekerja dan standard-standard minimum pengajian. Ordinan 

ini bertujuan untuk mengawal selia standard minimum terma dan syarat pekerjaan bagi pekerja 

dalam sektor swasta sama ada berkesatuan atau tidak berkesatuan di negeri Sarawak. Ordinan 

Buruh Sarawak pertama kali digubal pada 1959 dan dipinda pada 2005 untuk membawanya 

sejajar dengan peruntukan Akta Kerja 1955.  

Istilah pekerja dalam konteks Ordinan Buruh Sarawak ialah ia melindungi pekerja 

dalam perkara seperti bayaran gaji, waktu bekerja, cuti sakit, cuti tahunan dan faedah bersalin. 

Semua majikan hendaklah mengikuti peraturan-peraturan yang dinyatakan. Ordinan Buruh 

Sarawak tidak meliputi semua pekerja. Ia hanya meliputi pekerja yang mempunyai kontrak 

perkhidmatan dengan majikan dan berpendapatan tidak melebihi RM2,500 sebulan. Buruh 

kasar tanpa mengira gaji bulanan mereka termasuk pemandu dan mekanik kenderaan bermotor. 

Pembantu rumah tidak diliputi di bawah Ordinan Buruh Sarawak. Pekerja yang di luar skop 

Ordinan Buruh Sarawak perlu bergantung kepada kontrak pekerjaan mereka atau menyertai 

kesatuan sekerja untuk membuat tawaran bagi pihak mereka. 

 

UJIAN PENENTUAN HUBUNGAN MAJIKAN DAN PEKERJA  

Beberapa ujian boleh digunakan oleh mahkamah untuk menentukan kedudukan seseorang 

sebagai pekerja atau sebaliknya di dalam sebuah organisasi. Antaranya ialah ujian kawalan 



merujuk kepada tahap kawalan oleh majikan terhadap pekerjanya. Ujian kawalan menentukan 

sama ada majikan boleh atau tidak boleh mengawal bagaimana, bila dan di mana pekerja 

mereka bekerja (Anantaraman, 1997. Menurut Anantaraman (1997), ujian kawalan mempunyai 

kelemahan kerana ramai pekerja kini memiliki kemahiran yang tidak dapat dikawal oleh 

majikan.  Oleh itu, ujian kawalan adakalanya kurang sesuai untuk digunakan. 

Ujian organisasi atau integrasi pula menentukan kontrak perkhidmatan jika seseorang 

itu diambil bekerja sebagai sebahagian daripada perniagaan dan pekerjaan yang dilakukan juga 

merupakan bahagian penting dalam perniagaan tersebut (Halida dan Mumtaj, 2016). Seseorang 

yang diambil bekerja di bawah kontrak perkhidmatan sebagai sebahagian daripada perniagaan 

dan pekerjaan yang dilakukan itu menjadi bahagian penting dalam perniagaan. Pekerja yang di 

bawah kontrak untuk perkhidmatan hanya menjadi aksesori kepada perniagaan sahaja dan 

pekerjaan yang dilakukan untuk perniagaan bukanlah melengkapi (Halida dan Mumtaj, 2016). 

Ujian pelbagai atau campuran menentukan semua faktor dan aspek yang berkaitan dan 

seterusnya akan diteliti sewajarnya (Yeoh et al., 2014). Ujian ini mempertimbangkan beberapa 

faktor dengan mengambil kira jumlah jam bekerja, waktu kerja biasa, tempat kerja, kemahiran 

dan pandangan masyarakat terhadap pekerja, cara pelantikan dan penamatan, jenis upah, hak 

milik perkakasan pekerja dan kedudukan cukai (Yeoh et al., 2014). 

Ujian komposit membincangkan tiga faktor bagi menentukan sama ada pekerja tersebut 

memasuki kontrak perkhidmatan. Faktor pertama ialah bayaran gaji yang diberikan oleh 

majikan untuk pekerja melakukan perkhidmatan. Seterusnya, seliaan majikan terhadap pekerja 

berkaitan apakah pekerjaan yang dilakukan, peralatan yang digunakan, masa dan tempat 

pekerjaan itu dilakukan. Akhir sekali, beberapa perkara haruslah selaras dengan kontrak 

perkhidmatan.  

 

PENUTUP 

Sistem perundangan di Malaysia memperuntukkan undang-undang merupakan peraturan yang 

dipersetujui umum kerana ia bertujuan untuk melindungi, mengatur dan memelihara 

keharmonian persekitaran termasuklah dalam persekitaran tempat kerja. Definisi pekerja dalam 

setiap Akta dan Ordinan yang dibincangkan ini secara ringkasnya adalah untuk 

mempromosikan dan mengekalkan keharmonian hubungan diantara majikan dan pekerja. Oleh 

itu, setiap tafsiran pekerja mengikut akta dan ordinan tersebut menjadi garis panduan untuk 

menentukan sama ada seseorang itu merupakan pekerja dalam sesuatu organisasi.     

